
Pengerusi  : Fathiyah Binti Mohd Fakhruddin, PhD 
Fakulti   : Pengajian Pendidikan 
 
 
Pendidikan tahfiz adalah aliran pendidikan yang kian mendapat sambutan di 
negara ini. Walaupun pelaksanaan pendidikan tahfiz sudah meluas di negara ini, 
namun pencapaian hafazan masih di tahap yang sederhana. Sebahagian guru 
tahfiz juga didapati menggunakan kaedah pengajaran dan pembelajaran yang 
tidak menyeluruh dan betul-betul berkesan. Kajian ini dijalankan bagi meneliti 
kaedah pembelajaran tahfiz dalam kalangan murid sekolah aliran tahfiz, proses 
pembelajaran tahfiz dalam kalangan murid sekolah aliran tahfiz dan faktor-faktor 
yang mempengaruhi pencapaian hafazan murid. Kajian ini menggunakan 
pendekatan kualitatif. Data dikumpul menggunakan temubual yang mendalam 
serta analisis dokumen yang berkaitan. Seramai dua belas orang murid dan 
enam orang guru yang terlibat sebagai subjek kajian. Dapatan kajian 
menunjukkan terdapat enam kaedah pembelajaran, antaranya kaedah 
membaca, kaedah menulis, kaedah menggunakan mushaf khas, kaedah 
penguasaan hukum tajwid, kaedah pemahaman dan kaedah pengulangan yang 
digunakan oleh murid aliran tahfiz. Seterusnya proses pembelajaran tahfiz 
meliputi empat proses iaitu pembelajaran berasaskan disiplin, pemilihan masa, 
pemilihan tempat dan kelas bimbingan. Selanjutnya, faktor-faktor yang 
mempengaruhi pencapaian murid tahfiz, merangkumi faktor idola, faktor 
kemampuan diri, faktor persekitaran, dan faktor pendedahan guru. Kajian ini 
secara jelas mengemukakan kaedah dan proses pembelajaran tahfiz yang dapat 
membantu meningkatkan pencapaian murid aliran tahfiz. Disamping itu, kajian 
ini turut mengemukakan cadangan bagi program pendidikan guru dan latihan 
dalam perkhidmatan khusus berkaitan pembelajaran tahfiz bagi meningkatkan 
kualiti pembelajaran tahfiz secara khusus dan pendidikan tahfiz secara umum. 

Abstract of thesis presented to the Senate of Universiti Putra Malaysia 
in fulfilment of the requirement for the degree of Master of Science 

METHODS, PROCESS AND FACTORS INFLUENCING TAHFIZ LEARNING 
AMONG STUDENTS OF GOVERNMENT RELIGIOUS SCHOOLS 

By 

SHARINI BINTI CHE ISHAK 

May 2017 

Chairman : Fathiyah Binti Mohd Fakhruddin, PhD 
Faculty : Educational Studies 

Tahfiz education is a type of education that gaining a growing demand in this 
country. Despite the widespread of the implementation of tahfiz education. In the 
country, using the achievement of Quranic memorization still at a moderate level. 
Some tahfiz teachers teaching and learning methods that are not comprehensive 
and effective. This study was conducted to examine, tahfiz learning methods 
among tahfiz students, the process of tahfiz learning among tahfiz students and 
factors that influencing the memorization achievement of the students. This study 
used a qualitative approach. Data was collected using in-depth interviews and 
analysis of relevant documents. A total of 12 students and six teachers were 
involved as participants in this study. The findings showed that there are six 
learning methods, including reading, method writing method (tahriri), method of 
using specific mushaf, method of mastering rules, method of understanding and 
method of repetition used by tahfiz students. Furthermore, tahfiz learning 
process comprised four aspects that are learning with discipline, specific choice 
of time, specific choice of location class and guidance. Besides that, data 
showed the factors that influencing the memorization achievement comprised of 
the idol factor ability to memorize, environment factor and exposure by the 
teachers. This study clearly presented methods and process of learning tahfiz 
that could improved that the achievement of tahfiz students. Besides that, this 
study present for teacher education program and in service training specifically 
on tahfiz learning to improve the quality of tahfiz learning and the tahfiz education 
in general. 

BAB 1 
 
 

PENGENALAN 
 
 

1.1 Pendahuluan 
 

Pendidikan memainkan peranan penting dalam pembangunan sesebuah 
negara dan masyarakat kerana masyarakat yang maju dan berilmu biasanya 
dikaitkan dengan tahap pendidikan yang mereka miliki. Negara Malaysia telah 
mengambil beberapa langkah yang dirasakan perlu dalam usaha meningkatkan 
lagi tahap pendidikan rakyat. Oleh itu, tidak hairanlah sekiranya didapati sistem 
pendidikan negara sentiasa menerima perubahan dari semasa ke semasa bagi 
memastikan peningkatan kualiti pendidikan yang dihasratkan. Sebagai contoh 
terkini, Pelan Pembangunan Pendidikan Malaysia 2013 hingga 2025 memberi 
penekanan kepada beberapa perubahan penting termasuk aspek pengajaran 
dan pembelajaran. 
 
 
Jika ditinjau dari segi pembelajaran pendidikan tahfiz dan pendidikan al-Quran 
mempunyai perbezaan, antaranya pembelajaran tahfiz merupakan proses 
menghafaz al-Quran yang memerlukan kepada kemahiran menggunakan 
kaedah-kaedah yang khusus untuk menghafazanya, bukan sekadar hafazan 
semata-mata malah merupakan suatu proses hafazan yang sempurna, dan 
selanjutnya diwajibkan untuk mengetahui isi kandungannya. Kegiatan 
menghafaz al-Quran menekankan setiap ayat (perincian bahagian bahagiannya 
seperti, fonetik, waqaf dan sebagainya) perlu dihafaz dan diingati secara 
sempurna (Wiwi Alawiyah, 2013). 
 
 
Manakala pembelajaran al-Quran merupakan pembelajaran secara umum 
meliputi ilmu yang lengkap dan mencakupi semua ilmu yang berhubung dengan 
al-Quran, seperti ilmu bahasa arab, penterjemahan dan tafsir, hukum-hukum 
tajwid, dan sebagainya. Sehubungan dengan itu, memberikan fokus utama 
kepada kaedah hafazan al-Quran dan keberkesanannya  (Kamal Mahyuddin, 
1992).  
 
 
Pendidikan yang berkualiti bergantung kepada beberapa faktor penting. 
Antaranya ialah faktor kepimpinan sekolah, faktor kualiti guru serta proses 
pengajaran dan pembelajaran yang berkesan. (Siti Safariah, 2009). Kaedah 
pembelajaran yang sesuai dan menarik penting bagi memastikan kejayaan 
proses pendidikan. Begitu juga dalam konteks pendidikan tahfiz, kaedah 
pembelajaran yang sesuai dan berkesan dapat membantu kejayaan hafazan 
dalam kalangan murid. 

1.2 Latar belakang kajian 
 
Kajian yang dijalankan ini berkisar kepada pendidikan tahfiz di Malaysia. Secara 
khusus, ia memberi tumpuan kepada pembelajaran tahfiz iaitu kaedah dan 
proses pembelajaran tahfiz dalam kalangan murid aliran tahfiz. Di samping itu, 
faktor-faktor yang mempengaruhi pencapaian hafazan turut di teliti.  
 
 
1.2.1 Sejarah Pendidikan Tahfiz di Malaysia 
 
Pendidikan tahfiz merupakan salah satu cabang dalam pendidikan al-Quran. 
Selain tahfiz, pendidikan al-Quran turut merangkumi pendidikan bacaan, 
tarannum, pengajian hukum dan pengajian tafsir (Abdul Hafiz Abdullah, 2004). 
Realitinya pendidikan al-Quran atau pendidikan tahfiz bukan satu yang baharu 
di negara ini. Jika dilihat dalam sejarah pendidikan negara, pendidikan al-Quran 
telah wujud sejak bermulanya pendidikan Islam di Tanah Melayu. Pendidikan 
Islam di Tanah Melayu bermula dalam bentuk pembelajaran tidak formal 
menerusi kelas-kelas al-Quran di masjid, istana dan rumah-rumah ustaz. 
Ternyata ketika itu, elemen membaca al-Quran dititikberatkan di samping 
menghafaz beberapa surah dan ayat al-Quran serta ilmu Islam berkaitan seperti 
tauhid dan feqah. Selanjutnya perkembangan pendidikan Islam beralih kepada 
pendidikan pondok (Abdullah Ishak, 1995). Pendidikan pondok turut 
menekankan pendidikan al-Quran di samping bidang agama yang lain, 
seterusnya diganti dengan sistem pendidikan madrasah yang turut 
menitikberatkan pendidikan al-Quran sebagai salah satu pendidikan yang 
ditawarkan. Setelah fasa pendidikan madrasah, pendidikan Islam kemudiannya 
wujud sebagai satu mata pelajaran yang ditawarkan dalam sistem pendidikan 
negara. Penggubalan Penyata Razak 1956, Penyata Rahman Talib 1960 dan 
Akta Pelajaran 1961 menyaksikan mata pelajaran Pendidikan Islam ditawarkan 
di sekolah-sekolah rendah dan menengah dengan pembiayaan daripada 
kerajaan pusat (Abdullah Ishak, 1995). Dalam kesemua peringkat pendidikan 
yang dihuraikan di atas, elemen pendidikan al-Quran tidak dipinggirkan. Begitu 
juga, aspek hafazan al-Quran tidak pernah disisihkan dalam konteks pendidikan 
al-Quran. Pendidikan al-Quran diselitkan sebagai salah satu cabang ilmu dalam 
semua peringkat atau fasa pendidikan yang dinyatakan. 
 
 
Namun, pendidikan tahfiz secara eksklusif di Malaysia bermula pada tahun 1966 
atas saranan Perdana Menteri Malaysia yang pertama Tuanku Abdul Rahman 
Putra al-Haj dan beroperasi di Masjid Negara, Kuala Lumpur (Wan Muhammad, 
1995). Pada tahun 1997 Maahad Tahfiz Al-Quran Wal-Qiraat telah dinaiktaraf 
sebagai salah satu bahagian di Jabatan Kemajuan Islam Malaysia (JAKIM) dan 
diberi nama Darul Quran (Darul Quran, 2006).  
 
 
Seterusnya pada 1 November 1998, Darul Quran dipindahkan ke kampus tetap 
di Kompleks Darul Quran di Ampang Pecah, Kuala Kubu Bharu, Selangor. Idea 
penubuhan maahad tahfiz sebenarnya telah tercetus hasil daripada Ujian 
Tilawatul Quran peringkat kebangsaan yang pertama pada tahun 1960 di mana 
pada waktu itu dihadiri oleh Syeikhul al-Azhar, Syeikh Mahmud Syaltut. Bagi 

memastikan pelaksanaan kelas pengajian Kursus Menghafaz al-Quran berjalan 
lancar, Tuanku Abdul Rahman menghubungi setiap kerajaan negeri untuk 
menghantar calon bagi mengikuti kelas tersebut. Antara negeri yang 
menghantar wakil adalah: Terengganu, Selangor, Kedah, Perlis, Perak, Pahang, 
dan Negeri Sembilan. Selepas penubuhan Maahad Tahfiz di Masjid Negara, 
beberapa maahad tahfiz negeri telah mula dibuka. Ia bermula pada tahun 1979 
di Kelantan, diikuti Terengganu, Perak, Kedah, Perlis dan Selangor pada tahun 
1980. Seterusnya pada awal 1990-an Negeri Sembilan, Melaka, Pahang dan 
Sabah pula menubuhkan maahad tahfiz. Kebanyakan maahad tahfiz negeri 
menggunapakai kurikulum Darul Quran sehingga ke hari ini. Perkembangan 
tahfiz di Malaysia diluaskan lagi dengan penubuhan sekolah-sekolah tahfiz di 
negeri-negeri (Syed Ahmad Tarmizi, 2003). 
 
 
Perkembangan pendidikan tahfiz selanjutnya menyaksikan bagaimana kerajaan 
negeri (Jabatan Agama Islam atau Yayasan Negeri) telah menubuhkan sekolah 
menengah tahfiz di negeri masing-masing seperti negeri Selangor,  Kelantan 
dan Terengganu. Sebagai contoh, Maahad Integrasi Tahfiz Sains dan Teknologi 
Istana Bandar (MITIB) dan Maahad Integrasi Tahfiz Sains dan Teknologi MITST 
Klang, MITST Alam Impian, dan MITST Sabak Bernam yang berada di bawah 
pengurusan Jabatan Agama Islam Selangor. Yayasan Islam Terengganu pula 
menubuhkan Sekolah Menengah Imtiaz yang mempunyai beberapa cawangan 
di beberapa daerah di Terengganu iaitu Besut, demikian juga Majlis Agama 
Islam Wilayah Persekutuan (MAIWP) pula mengambil inisiatif menubuhkan 
sekolah tahfiz aliran sains yang dikenali sebagai Sekolah Menengah Integrasi 
Sains Tahfiz (SMISTA) tetapi kemudiaannya berdaftar sebagai Sekolah Agama 
Bantuan Kerajaan (SABK). Selain itu, pihak Majlis Amanah Rakyat (MARA) 
dengan cetusan idea daripada Dato Idris Jusoh yang ketika itu merupakan 
Menteri Pendidikan telah membangunkan Maktab Rendah Sains Mara (MRSM) 
Ulul Albab yang menekankan pendidikan sains dan tahfiz. MRSM Ulul Albab 
yang telah beroperasi sepenuhnya ialah MRSM Ulul Albab di Besut 
Terengganu, MRSM Ulul Albab Gemencheh, Negeri Sembilan dan MRSM Ulul 
Albab Balik Pulau, Pulau Pinang dan yang terkini ialah MRSM Ulul Albab di 
Sungai Besar, Selangor. 
 
 
Begitu juga, pihak swasta turut menawarkan pendidikan tahfiz sama ada di 
peringkat sekolah rendah, menengah dan peringkat institusi. Pendidikan tahfiz 
yang dikendalikan oleh pihak swasta terbahagi kepada integrasi (tahfiz dan 
akademik) dan tahfiz sepenuhnya (tahfiz sahaja) (Fathiyah Mohd Fakhruddin, 
et.al, 2014). 
 
 
Perkembangan pesat sekolah dan institusi tahfiz khususnya kerajaan mahupun 
swasta memberi isyarat penting tentang hasrat masyarakat dan negara amnya 
untuk melahirkan generasi yang hafiz, alim, da’i dan profesional sekaligus 
memenuhi matlamat pendidikan al-Quran. Dalam era globalisasi kini, 
pendidikan yang bersifat menyeluruh diharapkan mampu melahirkan generasi 
yang tidak hanyut dan mampu bertahan walaupun dalam krisis sosial dan 
kemasyarakatan yang dahsyat. 

1.2.2 Pembelajaran Tahfiz di Malaysia 
 
Hafazan adalah proses yang digunakan untuk menyimpan pengetahuan (Ab. 
Fatah Hasan: 15). Menghafaz memerlukan kekuatan fikiran dan tumpuan. 
Menghafaz sesuatu yang dipelajari dan mengasah ingatan melalui hafazan 
adalah cara yang paling baik untuk mengekalkan ingatan dan kecerdasan otak. 
Oleh itu, proses menghafaz bukan satu proses yang mudah terutama apabila 
melibatkan jumlah yang besar dan perlu dilaksanakan dalam masa yang singkat 
(Wiwi Alawiyah, 2013). 
 
 
Ternyata hukum menghafaz al-Quran fardhu kifayah, dan kelebihan menghafaz 
al-Quran tidak terkira banyaknya, kedudukan yang tinggi di sisi Allah S.W.T, 
akan sentiasa dilindungi oleh Allah S.W.T, tergolong dalam kalangan umat Nabi 
Muhammad yang mulia, tidak merasa gementar akan tibanya hari kiamat dan 
doanya akan dimakbulkan oleh Allah S.W.T. Begitu juga dengan mereka yang 
menghafaz al-Quran merupakan insan yang paling layak dan berupaya untuk 
menjadi imam. Allah S.W.T juga mengurniakan nikmat kelebihan ilmu kepada 
para huffaz yang sama taraf pada kedudukan para nabi dengan memberikan 
syafaat kepada 10 orang daripada ahli keluarganya (Ismail Masyhuri al-Hafiz, 
1993). 
 
 
Penghafazan al-Quran merupakan anugerah dan rahmat daripada Allah S.W.T 
kepada hambanya yang menghafaz. Allah S.W.T menyifatkan penghafaz al-
Quran sebagai hamba-hamba pilihanNya. Mereka yang menghafaz al-Quran 
akan dikurniakan dengan pelbagai keistemewaan. Firman Allah yang 
bermaksud: 
 

“Dan apa yang telah Kami wahyukan kepada mu iaitu al-Kitab (al-
Quran) itulah yang benar, dengan membenarkan kitab-kitab yang 
sebelumnya. Sesungguhnya Allah benar-benar Maha Mengetahui lagi 
Maha Melihat (keadaan) hamba-hambanya. Kemudian Kitab itu Kami 
wariskan kepada orang-orang yang kami pilih di antara hamba-hamba 
Kami, lalu di antara mereka ada yang menganiaya diri mereka sendiri 
dan di antara mereka ada yang pertengahan dan di antara mereka ada 
(pula) yang lebih dahulu berbuat kebaikan dengan izin Allah. Yang 
demikian itu adalah kurnia yang amat besar” (Fatir: 31-32). 

 
Rasulullah S.A.W menjelaskan tentang keistimewaan dan keutamaan serta 
kelebihan orang yang membaca dan menghafal al-Quran. Malah mereka 
dianugerahkan keistimewaan menjadi ahli keluarga Allah S.W.T semasa di 
dunia. Sabda Rasulullah S.A.W: Maksudnya: Berkata Anas bin Malik, Rasulullah 
S.A.W bersabda: 
 

"Sesungguhnya Allah S.W.T mempunyai keluarga diantara manusia, 
para sahabat bertanya, "Siapakah mereka ya Rasulullah S.A.W? 
Baginda menjawab golongan al-Quran, merekalah golongan Allah 
S.W.T dan keistimewaanNya". 

Hadis di atas bermaksud bagaimana Allah S.W.T menegaskan bahawa 
keistimewaan ahli al-Quran dan mereka yang menjadi kutamaan Allah S.W.T 
berbanding manusia lain. 
 
 
Manakala al-Sharbini (1995) menghafaz  al-Quran  merupakan  fardhu  kifayah  
dan  merupakan satu bentuk usaha  bagi melengkapkan  pengetahuan  agama  
seperti  menghafaz  al-Quran. Dalam sabda Rasulullah, sepanjang Sunnah 
baginda banyak menggesa orang Islam supaya membaca, menjaga, menghafaz 
dan memahami al-Quran. Sebaik-baik bacaan al-Quran adalah yang dapat 
melaksanakan enam cara termasuk melihat atau memandang al-Quran, 
membaca, menulis, menghafal, memahami dan menghayati isi kandungan al-
Quran (Abdul Ghani, 1999). 
 
 
Sejarah pembelajaran al-Quran secara hafazan bermula sejak turunnya ayat 
pertama al-Quran kepada Nabi Muhammad S.A.W. sebagaimana dimaklumi 
daripada berbagai nas bahawa baginda adalah seorang nabi yang ummi, iaitu 
tidak tahu menulis dan membaca. Dalam keadaan yang ummi Baginda Nabi 
Muhammad S.A.W. menerima al-Quran dari Malaikat Jibrail dan seterusnya 
menyampaikannya kepada para sahabat menerusi hafazan. Proses turunnya al-
Quran secara berperingkat-peringkat membantu dan memudahkan Rasulullah 
S.A.W. untuk menyampaikannya kepada para sahabat, yang kemudiannya 
menghafaz dan memahami isi kandungannya. Kebiasaan untuk tidak terburu-
buru menghafaz ini dikekalkan sehinggalah menjadi salah satu metode atau 
manhaj di dalam menghafaz al-Quran (Abu Najihat al-Hafiz, 2001). 
 
  
Dalam pembelajaran tahfiz kaedah pembelajaran yang paling berkesan akan 
memberi pengaruh yang besar kepada penghafaz dalam menghafaz al-Quran. 
Begitu juga dengan proses pembelajaran tahfiz, proses untuk mengingati dan 
manghafaz al-Quran memerlukan situasi dan keadaan yang baik (Abdul Hafiz, 
et. al, 2005). 
 
 
Begitu juga dengan faktor-faktor yang mempengaruhi pencapaian murid. Faktor 
ini bukan hanya tertumpu pada pembelajaran secara umum sahaja malah ia 
juga melibatkan dalam pembelajaran hafazan. Antara faktornya merangkumi 
faktor dalaman dan luaran yang mampu mempengaruhi pencapaian seseorang 
murid bagi memperolehi tahap gred yang cemerlang. Personaliti murid melalui 
sikap dan minat seseorang murid terhadap sesuatu mata pelajaran di antara 
faktor yang memainkan peranan penting dalam proses pengajaran dan 
pembelajaran (Muhamad Abdillah Royo, et.al, 2011). Secara langsung dapat 
membina keazaman dan kesungguhan yang kuat untuk terus cemerlang dalam 
pembelajaran. 
 
 
Begitu juga faktor persekitaran sama ada suasana persekitaran dalam kelas 
ataupun luar kelas memainkan perana yang utama bagi mewujudkan emosi 
murid yang baik. Secara langsung akan termotivasi dengan sendiri kerana 

keselesaan belajar dapat dicapai. Justeru itu, bagi memastikan kecemerlangan 
dalam pembelajaran dapat dicapai ditahap yang membanggakan, peranan, 
tindakan dan kerjasama dari semua pihak sangat diperlukan. Suasana 
pembelajaran yang menarik, kondusif dan menyeronokkan merupakan faktor 
yang penting dan sangat diperlukan dalam proses pembelajaran dan 
pengajaran (Shaari et.al, 2012). 
 
 
Menurut Mohd Aderi (2003) bagi menghasilkan pengajaran dan pembelajaran 
tahfiz yang berkesan kepelbagaian bentuk pengajaran dan pembelajaran perlu 
dilaksanakan. Penggunaan pendekatan, kaedah, teknik dan aktiviti perlu 
digabungkan bagi meningkatkan kualiti hafazan al-Quran. Kesemua bentuk 
pengajaran dan pembelajaran ini apabila digabungkan akan memberi kesan 
yang baik kepada pencapaian hafazan murid.  
 
 
Siti Ridhainnur Idris (2005) dalam kajian beliau terhadap kaedah hafazan yang 
sistematik dan berkesan, di Maahad Tahfiz al-Quran al-Itqan Ampang Selangor, 
mendapati bahawa peranan guru dan ibu bapa dalam memberi galakan kepada 
murid terhadap pembelajaran tahfiz al-Quran merupakan penyumbang utama 
kepada pencapaian tahfiz murid. Kajian juga mendapati kaedah takrar yang 
digunakan murid merupakan kaedah yang terpenting dalam pencapaian tahfiz 
al-Quran dan menjadi fokus utama dalam kajian penilaian kurikulum tahfiz.  
 
 
Manakala kajian Masfira Hilman (2005) tentang keberkesanan kaedah i’adah di 
Maahad Tahfiz Johor, Institusi Pengajian Tinggi Islam Johor mendapati faktor 
kendiri murid dalam mengatur strategi pembelajaran tahfiz al-Quran merupakan 
faktor utama dalam keberkesanan pengajaran dan pembelajaran tahfiz al-
Quran. Sebagai contoh, pembacaan surah dan ayat dalam solat fardhu atau 
sunat merupakan aktiviti yang sering digunakan murid. Ini kerana pembacaan 
surah dalam solat akan mengukuhkan lagi hafazan murid berbanding dengan 
aktiviti-aktiviti lain. 
 
 
Kajian Abdul Hafiz et al. (2003) terhadap keberkesanan kaedah hafazan di 
Maahad Tahfiz Selangor, Negeri Sembilan dan Kelantan mendapati bahawa 
kaedah tasmi’ dan menulis ayat menunjukkan keputusan yang tertinggi dalam 
keberkesanan kaedah pengajaran dan pembelajaran tahfiz al-Quran. Kaedah 
tasmi’ merupakan kaedah yang utama digunakan dalam kalangan murid tahfiz 
bagi memudahkan hafazan mereka.  
 
 
Berdasarkan huraian, ternyata pemilihan kaedah, proses pembelajaran dan 
faktor yang sesuai dan berkesan penting bagi meningkatkan pencapaian 
hafazan.  

1.3 Pernyataan Masalah 
 
Perkembangan pengajian tahfiz di Malaysia iaitu dikebanyakkan negeri 
bergerak dengan haluan sendiri berdasarkan kemunculan sekolah tahfiz swasta 
dan sekolah tahfiz rakyat. Rentetan daripada itu, timbul masalah 
ketidakseragaman kaedah pembelajaran tahfiz di setiap negeri iaitu pengendah 
tahfiz bebas memakai mana-mana kurikulum dan kaedah pengajaran dari 
mana-mana negara mengikut latar belakang pendidikan guru tahfiz berkenaan 
(Azmil Hashim, 2010). Ini menyebabkan guru tahfiz mengajar berdasarkan 
pengalaman mereka tanpa mengikuti kaedah yang tertentu. Oleh yang demikian 
sistem pengajian yang dilaksanakan tidak berpandukan kepada kaedah 
pengajaran yang khusus dan teratur (Wan Muhammad, 1995). 
Ketidakseragaman kaedah pembelajaran tahfiz boleh membawa kepada 
masalah yang lain pula, iaitu aspek pencapaian hafazan murid. 
 
 
Oleh itu, perlu dijalankan kajian tentang kaedah pembelajaran tahfiz serta faktor-
faktor yang mempengaruhi pencapaian hafazan agar dapat mempertingkatkan 
kualiti pembelajaran dan pencapaian hafazan murid. 
 
 
Pendidikan tahfiz kerajaan mahupun swasta, kedua-duanya mempunyai 
matlamat dan tujuan untuk melahirkan para huffaz yang berjaya. Oleh sebab itu, 
pendidikan tahfiz bergerak seiring dengan kesedaran dan kebangkitan umat 
Islam di Malaysia, Kesemua Pusat Tahfiz mempunyai persamaan dan 
perbezaan antara satu sama lain merangkumi struktur pentadbiran dan 
kewangan, sistem pendidikan dan kurikulum yang digunakan. Namun 
pendidikan tahfiz kerajaan menjadi pilihan kerana memiliki struktur pendidikan 
yang teratur dan sistematik.   
 
 
Seterusnya, kajian lepas menunjukkan masalah pencapaian murid dalam tahfiz 
al-Quran sepertimana yang dinyatakan oleh Misnan dan Ahmad Sadadi (2003) 
iaitu sebanyak 60% daripada pelajar tidak dapat menamatkan hafazan al-Quran 
mengikut jadual yang telah ditetapkan iaitu 30 juzuk dalam masa 6 semester. 
Begitu juga satu kajian yang dijalankan oleh Azmil Hashim (2010) terhadap 
penilaian pencapaian pelajar tahfiz di Darul Quran dan MTQN. Beliau mendapati 
pencapaian pelajar masih belum mencapai objektif pendidikan tahfiz yang telah 
digariskan iaitu menghafaz al-Quran dengan lancar, menghafaz a-Quran 
dengan memahami maksud ayat, menghafaz al-Quran dengan mengetahui 
asbab nuzul dan menghafaz al-Quran dengan mengetahui pengajaran ayat. 
Dapatan ujian syafawi pula jelas menunjukkan bahawa pencapaian mereka 
dalam aspek kelancaran hafazan al-Quran masih lemah. Begitu juga dengan 
hasil dapatan ujian kefahaman menunjukkan kefahaman dan kemahiran pelajar 
mengeluarkan ayat-ayat tertentu berdasarkan hukum adalah lemah. Selain itu 
pencapaian pengekalan terhadap hafazan turut berada pada tahap yang lemah. 
Antara yang telah dikenal pasti yang menjadi punca kelemahan dalam 
pencapaian tahfiz ini adalah kelemahan dalam kaedah pengajaran tahfiz serta 
guru yang masih menggunakan kaedah tradisional dalam proses pengajaran 
dan pembelajaran tahfiz (Mohamad Marzuqi, 2008; Azmil Hashim, 2010) 

walaupun guru berkenaan bersetuju bahawa penggunaan teknologi membantu 
dalam meningkatkan mutu hafazan al-Quran (Mohamad Marzuqi, 2008). 
 
 
Kajian lampau berkaitan pendidikan al-Quran banyak tertumpu kepada 
kemahiran membaca al-Quran (Raihan, 2000; Ramlan, 2000; Jabatan 
Pendidikan Negeri Sarawak, 2000; Farehan, 2000; Ramli, 2000; Mohd Sabri, 
2001; Mohd Naim, 2003; Zulfah, 2003; Mohd Aderi, 2004).  Seterusnya kajian 
lepas berkaitan pendidikan tahfiz pula memberi fokus kepada aspek pencapaian 
hafazan seperti Ab.Halim, et.al. (2004) dan juga kaedah pembelajaran hafazan. 
Malah kajian tentang kaedah pembelajaran hafazan hanya tertumpu kepada 
kaedah-kaedah yang dipilih tetapi tidak menjurus kepada faktor-faktor pemilihan 
kaedah berkenaan. 
 
 
Oleh itu, kajian yang dijalankan ini bukan sahaja memberi tumpuan kepada 
kaedah pembelajaran tahfiz tetapi turut meneliti faktor-faktor yang 
mempengaruhi pencapaian hafazan murid diteliti agar ia dapat dijadikan 
panduan oleh individu-individu lain yang terlibat dalam bidang yang sama. Ini 
juga dapat memberi panduan kepada guru untuk mempelbagaikan kaedah 
berdasarkan beberapa kriteria murid yang telah dikenal pasti. 
 
 
Nofrizal (2006) dalam kajian beliau berkaitan dengan hubungan minat dengan 
kebolehan membaca al-Quran kajian di satu buah Taman Pendidikan Al-Quran 
luar bandar Sumatera Barat. Dapatan kajian beliau merumuskan faktor minat 
murid merupakan sebahagian daripada faktor yang dapat mempengaruhi 
pencapaian murid dalam membaca al-Quran, malah faktor lain juga seperti 
motivasi, konsep kendiri, dan strategi belajar dapat mempengaruhi pencapaian 
murid tahfiz. Faktor ini diperlihatkan untuk memberi impak yang berkesan 
terhadap pembelajaran tahfiz dalam pencapaian hafazan murid.  
 
 
Kajian lampau menyatakan masalah yang dihadapi penghafaz al-Quran dalam 
proses untuk mengingati dan menghafaz adalah dari aspek persekitaran, kerana 
ayat-ayat yang suci dan ianya tidak akan berada di tempat yang kotor, oleh 
sebab itu suasana persekitaran yang baik memberi kesan kepada proses 
pembelajaran begitu juga dengan hati dan ingatan seseorang individu yang tidak 
menjaga kesucian ayat-ayat al-Quran tersebut. Hal ini diperlihatkan bahawa 
masalah yang dihadapi oleh penghafaz dalam proses penghafalan mereka 
adalah kerana tidak menitikberatkan adab-adab sebelum dan selepas 
menghafaz al-Quran seperti amalan-amalan berdoa. Dalam kajian beliau 
menunjukkan seramai 327 (88.9%) responden yang dikaji bahawa menjaga 
adab semasa menghafaz al-Quran merupakan aspek yang penting di dalam 
proses menghafaz al-Quran (Abdul Hafiz, el.at, 2005). 
 
 
Begitu juga dengan kajian (Abdul Hafiz 2005) menyatakan kegagalan dalam 
mengurus masa dalam pembelajaran akan mendatangkan kesan yang negatif 
kepada seorang penghafaz. Penghafaz yang tidak mampu untuk mengurus 

masa secara berdisiplin akan merasa kesuntukan masa untuk menghafaz di 
samping melakukan kerja-kerja yang lain. Oleh yang demikian seorang 
penghafaz perlulah bijak mendisiplinkan diri dan melapangkan sebahagian 
masa untuk menghafaz.  
 
 
Kajian berkaitan tentang proses pembelajaran banyak diutarakan, namun masih 
lagi dikaji kerana proses pembelajaran tahfiz memerlukan penelitian yang 
sewajarnya, kerana proses pembelajaran memperlihatkan kegiatan belajar 
murid sewaktu proses pembelajaran berlangsung yang memerlukan kekuatan 
fizikal dan mental meliputi persediaan fikiran, rohani dan jasmani terhindar 
daripada segala anasir yang boleh melemahkan. Terdapat tiga bentuk proses di 
antaranya formal, informal dan nonformal.  
 
 
Kajian sebelum ini lebih banyak tertumpu kepada kajian tentang pembelajaran 
tahfiz yang menggunakan kaedah kuantitatif, tetapi sangat kurang 
menggunakan pendekatan kualitatif yang meneroka pengalaman guru dan 
murid dalam konteks kaedah, proses pembelajaran tahfiz dan faktor-faktor yang 
mempengaruhi pencapaian hafazan murid. 
 
 
1.4 Objektif Kajian 
 
Secara umumnya, kajian ini bertujuan untuk meneliti kaedah pembelajaran 
tahfiz dalam kalangan murid sekolah aliran tahfiz. Secara lebih khusus, objektif 
kajian ini adalah: 
1. Meneliti kaedah pembelajaran tahfiz dalam kalangan murid sekolah 

aliran tahfiz. 
2. Meneliti proses pembelajaran tahfiz dalam kalangan murid aliran 

tahfiz.  
3. Meneroka faktor-faktor yang mempengaruhi pencapaian hafazan. 
 
 
1.5 Persoalan Kajian 
 
Secara umumnya kajian ini bertujuan untuk mencari jawapan kepada persoalan 
kajian yang berikut: 
1. Apakah kaedah pembelajaran tahfiz dalam kalangan murid sekolah 

aliran tahfiz? 
2. Bagaimana proses pembelajaran tahfiz dalam kalangan murid aliran 

tahfiz? 
3. Apakah faktor-faktor yang mempengaruhi pencapaian hafazan murid? 
 
 
1.6 Kepentingan Kajian 
 
Kajian tentang kaedah pembelajaran, secara umum sememangnya telah 
banyak dilaksanakan sama ada di dalam mahupun di luar negara. Namun kajian 
tentang kaedah, proses pembelajaran dan faktor-faktor yang mempengaruhi 

pencapaian hafazan dalam kalangan murid sekolah aliran tahfiz masih belum 
begitu meluas dijalankan dalam kalangan pengkaji. Kajian ini diharapkan dapat 
menyumbang kepada beberapa perkara penting seperti penambahbaikan 
amalan pendidikan, penghasilan dasar atau polisi serta perkembangan ilmu 
dalam bidang yang dikaji. 
 
 
Pertama, kajian ini diharapkan dapat menyumbang kepada penggubal dasar 
atau polisi untuk mempertingkatkan kualiti dasar pendidikan sedia ada.  Kajian 
tentang kaedah, proses pembelajaran dan faktor-faktor yang mempengaruhi 
pencapaian hafazan dalam kalangan murid sekolah aliran tahfiz dapat memberi 
cadangan kepada penggubal dasar khususnya Kementerian Pendidikan dan 
Kementerian Pendidikan Tinggi untuk memberi tumpuan kepada kaedah, 
proses pembelajaran dan faktor-faktor yang mempengaruhi pencapaian 
hafazan sebagai satu aspek penting untuk menentukan kejayaan murid sekolah 
tahfiz. Kajian ini turut diharap dapat mengusulkan kepada penggubal dasar atau 
polisi pendidikan negara khususnya Bahagian Pendidikan Islam, Kementerian 
Pendidikan Malaysia bagi mempertingkatkan profesionalisme keguruan guru-
guru tahfiz dengan mengadakan kursus-kursus dalam perkhidmatan yang 
bersangkutan dengan kaedah, proses pembelajaran dan faktor yang 
mempengaruhi pencapaian hafazan.  
 
 
Seterusnya daripada aspek sumbangan kepada ilmu, kajian ini diharapkan 
boleh memberi sumbangan dalam bidang pendidikan khususnya pendidikan 
tahfiz secara lebih khusus serta kajian ini dapat mengemukan cadangan kepada 
kaedah, proses pembelajaran dan faktor-faktor yang mempengaruhi 
pencapaian hafazan yang holistik dan sesuai untuk murid aliran tahfiz. Dengan 
itu secara tidak langsung ia juga berfungsi sebagai bahan rujukan bagi 
penyelidikan yang akan dibuat oleh pengkaji-pengkaji yang lain pada masa 
hadapan.  
 
 
Selain itu, hasil kajian ini juga diharapkan dapat memberi idea baharu serta 
menambahbaik amalan pendidikan khususnya pemilihan kaedah, proses 
pembelajaran tahfiz yang sesuai dan berkesan oleh guru di sekolah, Maahad 
dan institusi tahfiz serta faktor yang mempengaruhi pencapaian hafazan bagi 
mempertingkatkan kualiti hafazan murid. 
 
 
1.7 Skop Dan Batasan Kajian 
 
Kajian ini memberi fokus kepada kaedah, proses pembelajaran dan faktor yang 
mempengaruhi pencapaian hafazan dalam kalangan murid sekolah aliran tahfiz. 
Oleh itu, kajian ini hanya memfokuskan kepada kaedah dan teknik hafazan 
dalam kalangan murid tahfiz. Pengkaji turut mengkaji proses pembelajaran 
hafazan dalam kalangan murid sekolah aliran tahfiz. Di samping itu, pengkaji 
juga melihat apakah faktor-faktor yang mempengaruhi pencapaian hafazan 
dalam kalangan murid aliran tahfiz. 

Kajian ini memberi fokus kepada kaedah pembelajaran malah teknik 
pembelajaran juga ditekankan.  Kaedah dan teknik pembelajaran merupakan 
cara yang berbeza walaupun mempunyai seakan maksud yang sama. Kaedah 
dalam pembelajaran tahfiz merupakan cara untuk menghafal al-Quran bagi 
memudahkan hafazan samaada yang telah dipelajari dan diamalkan oleh 
penghafaz al-Quran yang berpengalaman. Cara yang diamalkan oleh para 
huffaz merupakan kaedah yang sistematik. 

Manakala teknik pembelajaran tahfiz bermaksud usaha atau kemahiran atau 
perkara-perkara khusus yang terkandung dalam sesuatu kaedah. Teknik-teknik 
pembelajaran inilah yang membezakan satu kaedah dengan kaedah-kaedah 
yang lain. Penerapan dan penggunaan teknik pembelajaran akan menghasilkan 
kualiti hafazan yang berbeza di antara kaedah-kaedah tersebut (Sedek Ariffin, 
2011). 

Kajian ini juga memberi perhatian kepada pandangan dan pengalaman guru dan 
murid berkenaan tentang kaedah pembelajaran tahfiz, kaedah pengumpulan 
data menggunakan kaedah temubual mendalam sebagai teknik utama dan 
disokong oleh dokumen. Subjek kajian yang terlibat terdiri daripada guru-guru 
tahfiz dalam kalangan guru lelaki dan perempuan serta murid-murid tahfiz yang 
sedang melalui pembelajaran tahfiz. 

Terdapat tiga buah sekolah aliran tahfiz kerajaan yang terpilih dalam kajian ini, 
ketiga-tiga sekolah berkenaan menawarkan pendidikan tahfiz bersama-sama 
dengan kurikulum pendidikan kebangsaan.  

Dapatan temubual yang diperolehi bergantung kepada kejujuran subjek kajian 
berkongsi pengalaman mereka dalam konteks pembelajaran tahfiz. 

1.8 Definisi Konsep dan Operasional 

Terdapat beberapa istilah penting yang digunakan dalam kajian ini iaitu: 

1.8.1 Pembelajaran 

Menurut pandangan ahli kognitif, pembelajaran boleh ditakrifkan sebagai satu 
proses dalaman yang menghasilkan perubahan tingkahlaku yang agak kekal.  
Manakala aliran behavioris pula berpendapat bahawa pembelajaran ialah 
perubahan dalam tingkahlaku, iaitu cara seseorang bertindak dalam suatu 
situasi. Dalam psikologi humanis pula, pembelajaran merupakan satu proses 
yang dapat membantu seseorang mencapai kesempurnaan kendiri (Ahmad 
Johari Sihes, 2010). 

Konsep pembelajaran merupakan salah satu bentuk interaksi dua peserta 
antara peserta didik dengan pendidik supaya berlakunya proses pemerolehan 
ilmu pengetahuan atau penguasaan kemahiran atau pembentukan sikap dan 
kepercayaan. Abd Rahim Abd Rashid (2002), mengatakan skop pembelajaran 
begitu luas meliputi tiga aspek penting antarannya domain kognitif (pemikiran 
dan minda), afektif (perasaan serta emosi) dan psikomotor (anggota fizikal 
badan). Oleh demikian pembelajaran boleh berlaku di mana sahaja sama ada 
secara formal ataupun tidak formal. Secara lazimnya pengajaran yang baik akan 
menghasilkan pembelajaran yang berkesan (Noor Hisham, 2011). 
 
 
Pembelajaran dalam konteks kajian ini merujuk kepada proses pemerolehan 
maklumat dan pengetahuan, penguasaan kemahiran dan tabiat serta 
pembentukan sikap dan kepercayaan.  
 
 
1.8.2 Kaedah Pembelajaran Tahfiz 
 
Kaedah pembelajaran tahfiz merupakan salah satu proses dalam pembelajaran 
tahfiz. Al-Qabisi (1955) menjelaskan kaedah pembelajaran tahfiz menggunakan 
kaedah talqin (mengajar), takrar (latih tubi), al-mail (cintakan al-Quran) dan al-
fahm (kefahaman). Beliau juga menyarankan agar teknik yang digunakan dalam 
pengajaran dan pembelajaran tahfiz ini ialah teknik menggunakan kepelbagaian 
pancaindera antaranya mendengar, melihat, membaca dan menulis. Al-Qabisi 
(1955) juga menjelaskan teknik penilaian di dalam pengajaran dan 
pembelajaran tahfiz ini seharusnya berlaku dalam bentuk penilaian harian, 
mingguan, dan penilaian akhir.  
 
 
Kaedah pembelajaran merupakan perhubungan jambatan yang 
menyambungkan antara dua rukun. Kaedah pembelajaran boleh berlaku dalam 
pelbagai bentuk dan pendekatan sama ada ia bermula dengan cara yang paling 
mudah sehinggalah kepada yang kompleks. Oleh sebab itu pembelajaran 
haruslah disusuli dengan kaedah pembelajaran supaya proses pembelajaran 
berlangsung dengan sempurna (Noor Hisham, 2011). 
 
 
Menurut Ibnu Sahnun, beliau menjelaskan antara kaedah pembelajaran yang 
digunakan dalam pembelajaran al-Quran ialah kaedah mengenal huruf, kaedah 
mengeja, kaedah membaris (al-Syakl), kaedah membaca, kaedah menulis, 
kaedah menghafal, kaedah pengulangan, kaedah  penguasaan, kaedah talaqi, 
dan kaedah penilaian. 
 
 
Dalam kajian yang dijalankan ini, kaedah pembelajaran merupakan salah satu 
proses menghafaz yang penting bagi mendalami ilmu al-Quran, di mana ianya 
merupakan satu proses yang digunakan untuk menyimpan ilmu pengetahuan 
melalui kaedah menghafaz. Pembelajaran tahfiz memerlukan kaedah yang 
sempurna, menarik dan penilaian yang teratur. 

1.8.3 Tahfiz 

Tahfiz menurut Al-Suyuti, (1987) ialah menghafal al-Quran, iaitu satu bentuk 
usaha untuk memelihara al-Quran dan mengelak daripada sebarang usaha 
untuk menyeleweng dan memalsukan al-Quran. Allah telah memuji dan 
menyanjung tinggi kepada orang yang menghafaz al-Quran dengan memberi 
penghormatan dan gelaran yang mulia seperti pilihan Allah (Fathir, 35:32), 
orang yang telah diberi ilmu (al-Ankabut, 29:45) dan penjaga keaslian al-Quran 
(al-Hijr, 15:9). Dalam konteks kajian yang dijalankan ini, tahfiz membawa 
maksud usaha menghafal ayat-ayat al-Quran. 

1.8.4      Proses Hafazan 

Proses hafazan merupakan kegiatan menghafaz al-Quran yang menekankan 
perincian setiap ayat seperti perincian bahagiannya iaitu fonetik, waqaf, dan 
lain-lain. Ini kerana keseluruhan proses menghafaz ayat dan bahagiannya 
dimulakan dari mula proses agar proses mengingati semula ayat yang dihafaz 
haruslah tepat (Wiwi Alawiyah, 2013). 

Dalam kajian yang dijalankan ini, proses hafazan bermaksud pelaksanaan 
mempelajari ataupun membaca ayat suci al-Quran secara berulang kali supaya 
terpahat dalam ingatan. Sepertimana ayat yang dihafaz benar-benar masuk 
dalam ingatan tanpa perlu melihat buku atau cacatan (Zulkifli mohamad, 2013). 

1.8.5      Faktor-faktor yang Mempengaruhi Pencapaian Hafazan 

Menurut Carter V.Good (1973) dalam penulisan Abdul Jalil (1997), faktor 
pencapaian merupakan satu bentuk keadaan dalam bentuk penyelesaian dan 
kecekapan yang terkandung dalam kemahiran, ilmu pengetahuan atau 
kemajuan yang dapat melalui semulajadi. Kerlinger (1973) dalam penulisan 
Ahmad Rizal Madar (2005) bermaksud pencapaian secara operasional 
merupakan suatu ujian meliputi penilaian guru dalam sesuatu ujian. 

Dalam kajian yang dijalankan ini, faktor-faktor yang mempengaruhi pencapaian 
hafazan merupakan keadaan yang membawa kepada kemajuan dalam 
pembelajaran.  

1.8.6     Sekolah Aliran Tahfiz 

Sekolah aliran tahfiz dalam kajian ini merujuk kepada sekolah yang 
menawarkan bidang hafazan al-Quran sebagai subjek teras di samping 
matapelajaran dalam kurikulum pendidikan kebangsaan.  

Dalam kajian yang dijalankan ini, Sekolah Aliran Tahfiz bermaksud sekolah yang 
menjadikan tahfiz sebagai salah satu aliran yang ditawarkan selain daripada 
aliran akademik dan aliran Thanawi. 

Dalam kajian yang dijalankan ini, Aliran tahfiz merupakan bidang menghafaz al-
Quran yang memerlukan kaedah-kaedah khusus untuk menghafaznya (Wiwi 
Alawiyah, 2013). 

1.9 Kesimpulan 

Bab ini telah menghuraikan perkara-perkara yang menjadi asas kepada kajian 
yang dilakukan seperti latar belakang kajian, permasalahan kajian, persoalan 
kajian dan objektif yang ingin dicapai serta kepentingan kajian. Selain itu, bab 
ini juga telah menjelaskan tentang definisi konsep dan operasional bagi istilah 
penting dalam kajian yang dijalankan. 

